
16. august 2024 

UKA 2024/126 

     

Matumuuna Inatsisartut maleruagassaanni § 33 malillugu isummerfigisassatut una siunnersuutigineqarpoq: 

Pisortat namminersortullu suliffeqarfiini sulilerlaat tamarmik sullivimmi isumannaallisaanermik 

ilinniagaqarsimanissaasa inatsisitigut piumasaqaataalernerata aningaasatigut allaffissornikkullu 

kingunerisassaasa ersersinneqarnissaat siunertaralugu nassuiaasiornissamik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Nassuiaat UKA 2025 

nallertinnagu Inatsisartunut agguaanneqassaaq. 

(Inatsisartunut ilaasortaq Anna Wangenheim, Demokraatit) 

 

Tunngavilersuut 

Kalaallit Nunaannut Sullivinni Avatangiisinut inatsit 1. juli 2023 allanngortinneqarpoq. Demokraatini 

nuannaarutigaarput sullivinni avatangiisit pitsanngorsarnissaannut sinaakkutissanik 

tunngavileeqataasimagatta. Imaanngilarli, tassa naammassisugut. Taamaaqqajanngilaq. 

Qulakkeertariaqarparput aamma, sinaakkutit pitsaasumik tunngaveqartut piviusunngortinnissaat. 

 

Tassani pingaartuuvoq, sullivinni avatangiisit suliffinni sutigut tamatigut atuunnissaat. Ullumikkut 

imaappoq, sullivik qulinik imaluunniit amerlanernik sulisoqaruni, tassa pisussaaffeqalissaaq inuit 

minnerpaamik marluk sullivinni avatangiisit pitsanngorsarnissaanut ilinniagaqarnermut 

ilanngutsissinnaallugit (sulisut aqutsisuat ataaseq aammalu sulisoq ataaseq, isumannaallisaanermik 

isumaginnittussat). Malittarisassat namminersortutut inuussutissarsiuteqartunit aammalu pisortanit 

pigineqartunit suliffeqarfinnut/ulloq unnuarlu angerlarsimaffinnullu atuupput1.  

 

Sooq suliffimmi avatangiisit ukkatarinerulissanngilagut? Sooq taakkununnga sulisut tamaasa 

ilinniarnissaannik neqeroorfigissanngilagut? Uani eqqarsaatigineqarsinnaavoq, sullivinni avatangiisit pillugit 

ilinniarnerit assigiinngitsumik qaffasissuseqartissinnaavagut imaasillugit, sulisut tamarmik tunngaviusumik 

ilinniagaqarsinnaalersillugit, siulianilu inuit marluk eqqartorneqartut suliffeqarfimmiit (taakku sullivimmi 

isumannaallisaanermik nakkutilliisussat) annertunerusumik ilinniagaqartillugit. 

 

Suliffimmi avatangiisit pitsanngorsarnerisigut isumannaallisaanerullu annertusarneratigut sulisunik 

iluarisimaarinninnerusunik pinngorartitsinerusunillu pilersitsissaagut. Sulisut, pingaartinneqartutut 

misigisimasut isumannanngitsullu, suliassaminnut kajumissuseqarnerullutillu tunniusimanerusarput. 

Isumannaallisaaneq sakkortuneq ileqquliunneqarpat aammalu suliffimmi avatangiisinut ilinniarnerup 

sulinermi ajutoornerit napparsimanerlu pissutigalugu sulinngitsoornerit annikillisariaannaavai. Sulisunut 

illersuutaaginnaratik, aammali suliffeqarfiit aningaasartuutaannut annikillisaataassapput. Suliffeqarfik, 

sulisuni inuunerissaarnissaannut isumannaallisarnissaanullu pingaartitsilluni iliuuseqartoq, pilerinartutut 

 
1 Kalaallit Nunaanni Sullivinnik Nakkutilliisoqarfik - https://at.gl/ 

takutitsissaq. Taamaaliornerup inuusuttut piginnaasaqarluartut ussagartissavai suliffeqarfiillu 

tusaamaneqarnerannik pitsaanerulersillugu.  

Suliffimmi avatangiisit isumannaallisaanerullu ukkatarinerisigut suliffinnik peqqinnerusunik 

piujuartitsinerusunillu tunniussaqassaagut. Tamanna pitsaasumik kinguneqassaaq inuiaqatigiit 

ineriartorluarnerannut pinngorartitsineranullu.  

 

Qularutissaanngitsorli unaavoq, allaffissornikkut, aningaasaqarnikkut aammalu unammillernartunik 

peqassammat, sulisut tamarmik suliffimmi avatangiisit pillugit ilinniarnissamik neqeroorfigineqarpata. 

Taakku ersarissarneqarnissaat kissaatigaara una nalunaarusiassaq aqqutigalugu, neriuutigalugu 

Naalakkersuisut Inatsisartunilu partiit sinnerisa taperserumaaraat  

 

Pisortanut aningaasatigut allaffissornikkullu kingunissai 

Nalunaarusiap suliarineranut atasumik aningaasartuuteqassaaq. Taakku atorfilittap ukumut akissarsiaasa 

500.000 koruunit qaangerneqarnissaat naatsorsuutigineqanngilaq. 

 

Namminersorlutik inuussutissarsiutilinnut aningaasatigut allaffissornikkullu kingunissai 

Nalunaarusiap suliarineranut atasumik aningaasartuuteqanngilaq. 

 

Innuttaasunut aningaasatigut allaffissornikkullu kingunissai 

Nalunaarusiap suliarineranut atasumik aningaasartuuteqanngilaq. 


